
BUDJET TASHKILOTLARIDA HISOB SIYOSATI SIFATINI BAHOLASHNING 

TAKOMILLASHTIRILGAN KONSEPTUAL MODELI 
 

XABILOV DJAXONGIR XAKIMOVICH 
O‘zbekiston Respublikasi Jamoat xavfsizligi universiteti  

mustaqil izlanuvchisi 
E-mail: djaxongir@mail.ru  

Annotatsiya. Maqolada budjet tashkilotlarida hisob siyosatini shakllantirish amaliyotida uning 
bosqichlari o‘zaro uzilgan holda amalga oshirilishi va hisob siyosati hujjatining sifati baholanmasligi 
muammosi asoslab berilgan. Muallif tomonidan hisob siyosatini shakllantirish bosqichlarini "kirish–
chiqish" tamoyili asosida o‘zaro bog‘lovchi maqsadli-bosqichli mexanizmdan iborat konseptual model 
hamda hisob siyosati elementlarini meyoriy muvofiqlik, to‘liqlik, aniqlik, moslashuvchanlik, izchillik 
va nazoratga yaroqlilik mezonlari bo‘yicha baholash tizimi taklif etilgan. 
Kalit so‘zlar: hisob siyosati, budjet tashkiloti, konseptual model, maqsadli-bosqichli mexanizm, hisob 
siyosati elementlari, baholash mezonlari, integral baho. 
 
Аннотация. В статье обоснована проблема формирования учетной политики в бюджетных 
организациях, при котором этапы ее разработки осуществляются разрозненно, а качество 
документа об учетной политике не оценивается. Автором предложена концептуальная 
модель, включающая целево-этапный механизм, связывающий этапы формирования учетной 
политики по принципу «вход–выход», а также система оценки элементов учетной политики 
по критериям нормативного соответствия, полноты, конкретности, адаптивности, 
последовательности и контролепригодности. 
Ключевые слова: учетная политика, бюджетная организация, концептуальная модель, целево-
этапный механизм, элементы учетной политики, критерии оценки, интегральная оценка. 
 

Abstract. The article substantiates the problem that in budgetary organizations the stages of forming 
accounting policy are carried out in isolation from each other and the quality of the accounting policy 
document is not assessed. The author proposes a conceptual model comprising a goal-oriented stage-
based mechanism linking the stages of accounting policy formation on an "input–output" basis, as well 
as a system for assessing accounting policy elements against the criteria of regulatory compliance, 
completeness, specificity, adaptability, consistency and controllability. 
Keywords: accounting policy, budgetary organization, conceptual model, goal-oriented stage-based 
mechanism, accounting policy elements, assessment criteria, integral score. 

 
KIRISH 
Budjet tashkilotlarida buxgalteriya hisobi davlat moliyasini boshqarish 

tizimining axborot asosi hisoblanadi. Budjet mablag‘larining qonuniy, maqsadli 
va samarali sarflanishi to‘g‘risidagi ishonchli axborot aynan hisob tizimida 
shakllanadi. O‘zbekiston Respublikasining Budjet kodeksida budjet mablag‘larini 
oluvchilarning ushbu mablag‘lardan maqsadli va samarali foydalanish hamda 
hisobotlarni belgilangan tartibda taqdim etish bo‘yicha javobgarligi 
mustahkamlab qo‘yilgan [1], "Buxgalteriya hisobi to‘g‘risida"gi Qonunda esa 
hisob siyosati buxgalteriya hisobini tashkil etishning asosiy hujjatlaridan biri 
sifatida belgilangan [2]. Yangi O‘zbekistonning taraqqiyot strategiyasida ham 
davlat moliyasini boshqarish tizimida shaffoflik va hisobdorlikni oshirish ustuvor 
vazifa sifatida qayd etilgan [11]. 

mailto:djaxongir@mail.ru

Budjet hisobi markazlashgan tartibda qat’iy reglamentlanganligi sababli 
amaliyotda budjet tashkilotining hisob siyosati ko‘pincha rasmiy hujjat sifatida 
qaraladi. Hisob siyosati to‘g‘risidagi buyruq aksariyat hollarda yuqori turuvchi 
tashkilot yoki boshqa tashkilot namunasidan ko‘chirib olinadi, meyoriy hujjatlar 
matnini takrorlaydi va tashkilot faoliyatining o‘ziga xos jihatlarini aks ettirmaydi. 
Natijada hisob siyosatining asosiy vazifasi, ya’ni meyoriy talablar ruxsat etgan 
muqobillar orasidan tashkilot uchun eng maqbulini tanlash va uni hujjat bilan 
mustahkamlash vazifasi amalga oshmay qoladi. 

Muammoning ildizi hisob siyosatini shakllantirish jarayonining yaxlit tizim 
sifatida qaralmasligida ko‘rinadi. Maqsadni belgilash, faoliyat xususiyatlarini 
tahlil qilish, muqobil usullarni tanlash, hujjatni rasmiylashtirish va uning ijrosini 
kuzatish bosqichlari bir-biridan uzilgan holda bajariladi, bir bosqich natijasi 
keyingisi uchun asos bo‘lmaydi. Bundan tashqari, tayyorlangan hisob siyosati 
hujjatining sifatini obyektiv baholash uchun uslubiy vosita mavjud emas. 

Mazkur maqolaning maqsadi budjet tashkiloti hisob siyosatini shakllantirish 
bosqichlarini o‘zaro bog‘lovchi maqsadli-bosqichli mexanizm va hisob siyosati 
elementlarini baholash tizimini o‘z ichiga olgan takomillashtirilgan konseptual 
modelni ishlab chiqishdan iborat. 

 
ADABIYOTLAR TAHLILI  
Davlat sektori uchun Moliyaviy hisobotning xalqaro standartlari (IPSAS) 

tizimida hisob siyosati tashkilot moliyaviy hisobotni tayyorlash va taqdim etishda 
qo‘llaydigan aniq tamoyillar, asoslar, kelishuvlar, qoidalar va amaliyotlar majmui 
sifatida ta’riflanadi. IPSAS 3 standartida hisob siyosatini tanlash va qo‘llash, uni 
o‘zgartirish hamda xatolarni tuzatish tartibi belgilangan [3]. Davlat sektori uchun 
Konseptual asosda esa moliyaviy axborotning sifat xususiyatlari — ahamiyatlilik, 
haqqoniy aks ettirish, tushunarlilik, o‘z vaqtidalik, taqqoslanuvchanlik va 
tekshiriluvchanlik belgilangan bo‘lib [4], ular hisob siyosatini baholash 
mezonlarini ishlab chiqishda nazariy tayanch bo‘lib xizmat qiladi. 

E. Hendriksen va M. van Breda hisob nazariyasida hisob usullarini tanlash 
muammosini axborot foydalanuvchilarining ehtiyojlari bilan bog‘lab, muqobil 
usullar orasidan tanlov meyoriy asoslanishi kerakligini ta’kidlaydi [5]. R. Watts va 
J. Zimmerman esa hisob usullarini tanlash boshqaruv va shartnomaviy 
munosabatlar ta’sirida amalga oshishini ko‘rsatib bergan [6]. Y.V. Sokolov hisob 
siyosatini tashkilot rahbariyati tomonidan qonunchilik doirasida hisob yuritish 
usullarini tanlash sifatida talqin qilgan [7], M.I. Kuter esa hisob siyosatining 
tashkiliy, texnik va uslubiy jihatlarini ajratib ko‘rsatgan [8]. 

Davlat sektori hisobiga oid xorijiy tadqiqotlarda K. Lyuderning kontingent 
modeli hisob islohotlari muvaffaqiyati institutsional muhit va ijrochilar 
salohiyatiga bog‘liqligini asoslab bergan [9]. J. Kristiens va hammualliflari IPSAS 
joriy etilishining davlat moliyaviy axborot tizimlariga ta’sirini qiyosiy o‘rganib, 
hisoblash usuliga o‘tishda tashkilot darajasidagi hisob qoidalarining sifati hal 
qiluvchi omil ekanligini qayd etgan [10]. 

Mahalliy tadqiqotlarda budjet tashkilotlarida buxgalteriya hisobini 
takomillashtirish, xalqaro standartlarni joriy etish masalalari keng yoritilgan 
bo‘lsa-da, hisob siyosatini shakllantirish jarayonini bosqichma-bosqich 
modellashtirish va hisob siyosati hujjati sifatini miqdoriy baholash masalalari 
yetarlicha tadqiq etilmagan. Bu holat mazkur tadqiqot yo‘nalishining 
dolzarbligini tasdiqlaydi. 

 
TADQIQOT METODOLOGIYASI 
Tadqiqotda tizimli va jarayonli yondashuvlar, modellashtirish, qiyosiy tahlil, 

guruhlash, ekspert baholash hamda ballar usulidan foydalanildi. Konseptual 
modelni ishlab chiqishda IPSAS 3 va Konseptual asos talablari, milliy qonunchilik 
hujjatlari, budjet tashkilotlarining hisob siyosati to‘g‘risidagi buyruqlarining tipik 
tuzilmasi o‘rganildi. Baholash mezonlarining vaznlari ekspert so‘rovi natijalari 
asosida belgilanishi, modelning aprobatsiyasi esa shartli budjet tashkiloti 
ma’lumotlari asosida amalga oshirilishi nazarda tutildi. 

 
TAHLILLAR VA NATIJALAR 
Hisob siyosatini shakllantirish jarayonini yaxlit tizim sifatida tashkil etish 

uchun biz uni oltita o‘zaro bog‘langan bosqichdan iborat maqsadli-bosqichli 
mexanizm ko‘rinishida taklif etamiz. Mexanizmning asosiy g‘oyasi shundaki, har 
bir bosqichning chiqishi (natijasi) keyingi bosqich uchun majburiy kirish axboroti 
hisoblanadi, oxirgi bosqich natijalari esa qayta aloqa orqali birinchi bosqichga 
qaytadi (1-jadval). 

1-jadval 
Budjet tashkiloti hisob siyosatini shakllantirishning  

maqsadli-bosqichli mexanizmi 
Bosqich Bosqich maqsadi Asosiy harakatlar Chiqish (keyingi 

bosqich uchun kirish) 

I. Maqsadni 
belgilash 

Hisob axboroti 
foydalanuvchilari va 
ularning ehtiyojlarini 

aniqlash 

Rahbariyat, yuqori turuvchi tashkilot, 
g‘aznachilik, nazorat organlari 

talablarini aniqlash 

Hisob siyosatining 
maqsadlari va ustuvor 

vazifalari ro‘yxati 

II. Diagnostika 
Faoliyat xususiyatlari 

va meyoriy 
cheklovlarni aniqlash 

Moliyalashtirish manbalari, aktivlar 
tarkibi, tarmoq xususiyatlari, meyoriy 

talablarni tahlil qilish 

Tashkilot "xususiyatlar 
profili" va tanlov erkinligi 

mavjud sohalar ro‘yxati 

III. Muqobillarni 
tanlash 

Har bir hisob obyekti 
bo‘yicha maqbul 

usulni tanlash 

Baholash, eskirish hisoblash, TMZni 
hisobdan chiqarish, inventarizatsiya 

tartibi muqobillarini qiyoslash 

Tanlangan usullar va 
ularning asoslanishi 

IV. 
Rasmiylashtirish 

Tanlovlarni hujjat 
bilan mustahkamlash 

Buyruq va ilovalarni tayyorlash: ishchi 
hisobvaraqlar rejasi, hujjat aylanishi 

grafigi, ichki nazorat qoidalari 

Tasdiqlangan hisob 
siyosati hujjatlar to‘plami 

V. Joriy etish va 
monitoring 

Hisob siyosatining 
amalda qo‘llanishini 

ta’minlash 

Xodimlarni tanishtirish, ijroni kuzatish, 
chetlanishlarni qayd etish 

Chetlanishlar va 
muammolar reyestri 

VI. Baholash va 
qayta ko‘rib 

chiqish 

Hisob siyosati sifatini 
baholash va 

takomillashtirish 

Elementlarni mezonlar bo‘yicha 
baholash, o‘zgartirish zaruratini 

aniqlash 

Integral baho va 
o‘zgartirishlar ro‘yxati (I 
bosqichga qayta aloqa) 

 
Manba: muallif ishlanmasi. 

Taklif etilayotgan mexanizmning amaldagi amaliyotdan farqi uchta jihatda 
namoyon bo‘ladi. Birinchidan, jarayon hujjatni tayyorlashdan emas, balki hisob 
axboroti foydalanuvchilarining ehtiyojlarini aniqlashdan boshlanadi. 
Ikkinchidan, diagnostika bosqichida tuzilgan "xususiyatlar profili" meyoriy 
hujjatlarda tanlov erkinligi berilgan sohalarni aniq ajratib beradi va shu orqali 
hisob siyosatini meyoriy matnni takrorlashdan xalos qiladi. Uchinchidan, VI 
bosqich mexanizmni yopiq siklga aylantiradi: hisob siyosati bir marta tasdiqlanib 
qolmasdan, har yili baholanib, zarur hollarda qayta ko‘rib chiqiladi. 

Mexanizmning VI bosqichini amalga oshirish uchun hisob siyosati 
elementlarini baholash tizimi zarur. Buning uchun biz Konseptual asosdagi sifat 
xususiyatlari va ichki nazorat talablarini inobatga olgan holda oltita baholash 
mezonini taklif etamiz (2-jadval). 

2-jadval 
Hisob siyosati elementlarini baholash mezonlari 

Mezon Mezon mazmuni Ball shkalasi Vazn (w) 

M1. Meyoriy 
muvofiqlik 

Element qonunchilik va budjet hisobi meyoriy 
hujjatlari talablariga to‘liq mos keladi 0 – 1 – 2 0,25 

M2. To‘liqlik Elementga oid barcha muhim masalalar (tan olish, 
baholash, hujjatlashtirish) qamrab olingan 0 – 1 – 2 0,20 

M3. Aniqlik Qoida ikki xil talqin qilinmaydi, muddatlar, 
mas’ullar va miqdoriy chegaralar belgilangan 0 – 1 – 2 0,20 

M4. Moslashuvchanlik Element tashkilot faoliyati xususiyatlarini hisobga 
olgan holda tanlangan 0 – 1 – 2 0,15 

M5. Izchillik Element boshqa elementlar va oldingi davr siyosati 
bilan ziddiyatsiz 0 – 1 – 2 0,10 

M6. Nazoratga 
yaroqlilik 

Elementning bajarilishini tekshirish imkonini 
beruvchi nazorat nuqtasi mavjud 0 – 1 – 2 0,10 

 

Manba: muallif ishlanmasi. 
 
Ball shkalasida "0" — talab bajarilmagan, "1" — qisman bajarilgan, "2" — 

to‘liq bajarilgan holatni bildiradi. Meyoriy muvofiqlikka eng yuqori vazn berilishi 
budjet tashkilotlarida hisob siyosati avvalo qonunchilik doirasida shakllanishi 
lozimligi bilan izohlanadi. Aniqlik mezoniga to‘liqlik bilan teng vazn berilgan, 
chunki amaliyotda aniqlanadigan kamchiliklarning katta qismi qoidalarning 
noaniq bayon etilishi bilan bog‘liq. 

j-element bo‘yicha baho quyidagicha hisoblanadi: 

௝ܧ = ∑ ௜௡ݓ
௜ୀଵ ×

௕೔ೕ
௕ౣ౗౮

 ,         (1) 

bu yerda:  
௜ܾ௝   — ݆-elementning ݅-mezon bo‘yicha olgan bali;  
ܾ௠௔௫ = 2— mezon bo‘yicha maksimal ball;  
 .௝— ݆-elementning integral baholash ko‘rsatkichiܧ
Hisob siyosatining umumiy (integral) bahosi elementlar baholarining 

o‘rtacha qiymati sifatida aniqlanadi: 

ܵ =
෍ ாೕ

೘

ೕసభ

௠
,                                     (2) 

bu yerda:  
S— hisob siyosati sifatining yakuniy integral ko‘rsatkichi;  
  ;௝— ݆-element bo‘yicha hisoblangan integral bahoܧ
݉— baholanayotgan elementlar soni;  
෍ܧ௝— barcha baholanayotgan elementlarning integral baholari yig‘indisi. 
Hisob siyosati sifatining yakuniy integral ko‘rsatkichi (ܵ) baholanayotgan 

barcha elementlar bo‘yicha olingan integral baholarning arifmetik o‘rtachasi 
sifatida aniqlanadi. Mazkur ko‘rsatkich 0 dan 1 gacha bo‘lgan oraliqda shakllanib, 
uning qiymati hisob siyosatining sifat darajasini belgilash imkonini beradi. Bunda 
ܵ ≥ 0,85— yuqori, 0,70 ≤ ܵ < 0,85— yaxshi, 0,50 ≤ ܵ < 0,70— qoniqarli, 
 ܵ < 0,50— past darajani ifodalaydi. 

Taklif etilayotgan baholash tizimini sinab ko‘rish maqsadida shartli budjet 
tashkilotining hisob siyosati to‘g‘risidagi buyrug‘idagi yettita asosiy element 
baholandi. Baholash ikki holat bo‘yicha o‘tkazildi: amaldagi hujjat va konseptual 
model asosida qayta ishlangan hujjat (3-jadval). 

3-jadval 
Hisob siyosati elementlarini baholash natijalari (shartli misol) 

Hisob siyosati elementi M1 M2 M3 M4 M5 M6 E(j), amaldagi E(j), 
takomillashgan 

Asosiy vositalarni tan olish 
va baholash 2 1 1 1 2 1 0,675 0,825 

Eskirish hisoblash tartibi 2 2 1 0 2 1 0,700 0,925 
TMZ hisobi va hisobdan 
chiqarish 2 1 0 1 1 0 0,475 0,775 

Inventarizatsiya o‘tkazish 
tartibi 2 1 1 1 2 1 0,675 0,925 

Hujjat aylanishi grafigi 1 0 0 1 1 0 0,250 0,750 
Budjetdan tashqari 
mablag‘lar hisobi 1 1 0 0 1 0 0,275 0,775 

Ichki nazorat qoidalari 1 0 0 0 1 0 0,175 0,750 
Integral baho (S) – – – – – – 0,461 0,818 

 
Manba: muallif hisob-kitoblari (shartli ma'lumotlar asosida). Izoh: M1–M6 ustunlarida amaldagi hujjat ballari 
keltirilgan. 

 
 

Hisob-kitoblar shuni ko‘rsatadiki, amaldagi hisob siyosatining integral 
bahosi 0,461 ni tashkil etib, "past" darajaga to‘g‘ri keladi. E'tiborli jihati shundaki, 
deyarli barcha elementlar me'yoriy muvofiqlik mezoni bo‘yicha yuqori ball olgan, 
ya'ni hujjat qonunchilikka zid emas. Biroq aniqlik, moslashuvchanlik va nazoratga 
yaroqlilik mezonlari bo‘yicha ballar juda past. Bu hisob siyosati hujjati me'yoriy 
matnni takrorlab, tashkilot uchun aniq qoidalarni belgilamaganini tasdiqlaydi. 
Eng past baholar hujjat aylanishi grafigi, budjetdan tashqari mablag‘lar hisobi va 
ichki nazorat qoidalariga to‘g‘ri keladi, ya'ni aynan me'yoriy hujjatlarda 
tashkilotning o‘ziga qoldirilgan sohalar eng zaif bo‘lib chiqqan. 

Konseptual model asosida qayta ishlangandan so‘ng integral baho 0,818 
gacha, ya'ni "yaxshi" darajagacha oshgan. Eng katta o‘sish diagnostika bosqichida 
aniqlangan zaif elementlarda kuzatildi: ichki nazorat qoidalari bahosi 0,175 dan 
0,750 gacha, hujjat aylanishi grafigi bahosi 0,250 dan 0,750 gacha ko‘tarildi. Bu 
natija maqsadli-bosqichli mexanizmning diagnostika va baholash bosqichlari 
o‘zaro bog‘langanda hisob siyosati sifatini aniq manzilli yaxshilash mumkinligini 
ko‘rsatadi. 

Modelni amaliyotga joriy etish uchun hisob siyosati to‘g‘risidagi buyruqqa 
uni har yili baholash tartibini belgilovchi alohida bo‘lim kiritish, baholash 
natijalarini bosh hisobchi tomonidan tayyorlanadigan yillik tushuntirish xatiga 
ilova qilish hamda yuqori turuvchi tashkilot darajasida tizimdagi budjet 
tashkilotlari hisob siyosati sifatini qiyosiy tahlil qilish maqsadga muvofiq. 

 
XULOSA VA TAKLIFLAR 
Tadqiqot natijalari asosida quyidagi xulosalar shakllantirildi. 
Birinchidan, budjet tashkilotlarida hisob siyosati ko‘pincha me'yoriy 

hujjatlar matnini takrorlovchi rasmiy hujjat sifatida shakllanadi va uning asosiy 
vazifasi — tashkilot uchun maqbul hisob usullarini tanlash va mustahkamlash 
vazifasi amalga oshmay qoladi. 

Ikkinchidan, muallif tomonidan taklif etilgan maqsadli-bosqichli mexanizm 
hisob siyosatini shakllantirishning oltita bosqichini "kirish–chiqish" tamoyili 
asosida o‘zaro bog‘laydi va qayta aloqa orqali jarayonni yopiq siklga aylantiradi. 
Bu hisob siyosatini bir martalik hujjatdan doimiy takomillashib boruvchi 
boshqaruv vositasiga aylantirish imkonini beradi. 

Uchinchidan, hisob siyosati elementlarini me'yoriy muvofiqlik, to‘liqlik, 
aniqlik, moslashuvchanlik, izchillik va nazoratga yaroqlilik mezonlari bo‘yicha 
baholash tizimi hujjat sifatini miqdoriy o‘lchash hamda zaif elementlarni aniq 
ajratib olish imkonini beradi. 

To‘rtinchidan, shartli misol natijalari hisob siyosatining me'yoriy jihatdan 
to‘g‘ri, ammo aniqlik va nazoratga yaroqlilik jihatidan zaif bo‘lishi mumkinligini, 
konseptual model asosida qayta ishlash esa integral bahoni sezilarli oshirishini 
ko‘rsatdi. 

Taklif etilgan konseptual modelni yuqori turuvchi budjet tashkilotlari 
tomonidan tizimdagi tashkilotlar uchun hisob siyosatini ishlab chiqish bo‘yicha 
uslubiy tavsiyalar asosi sifatida qo‘llash tavsiya etiladi. 

Administratsiyasi huzuridagi Axborot va ommaviy kommunikatsiyalar 
agentligi tomonidan C-5669225 reyestr raqami tartibi boʻyicha 

roʻyxatdan oʻtkazilgan.  
Litsenziya raqami: №083688 

“Agrobiznes, fan va texnologiyalar” ilmiy-amaliy elektron jurnali Oʻzbekiston 
Respublikasi Oliy taʼlim, fan va innovatsiyalar vazirligi huzuridagi Oliy attestatsiya 
komissiyasi rayosatining 30.11.2024-yildagi №364/5-sonli qarori bilan 08.00.00-

Iqtisodiyot fanlari bo‘yicha, 08.05.2025-yildagi №370/5-sonli qarori bilan 06.00.00-
Qishloq xo‘jaligi fanlari bo‘yicha “Dissertatsiyalar asosiy ilmiy natijalarini chop etish 

tavsiya etilgan milliy ilmiy nashrlar ro‘yxati”ga kiritilgan. 

